
Sarajevo, 27.01.2016.
                 Saopćenje za javnost
povodom evropskog Dana zaštite podataka 28. januara
Agencija za zaštitu ličnih podataka u Bosni i Hercegovini sedmu godinu zaredom obilježava evropski Dan zaštite podataka čija je svrha podizanje svijesti javnosti o pravu na zaštitu ličnih podataka i privatnosti, kao jedne od osnovnih vrijednosti svakog demokratskog društva i bitan aspekt ljudskih prava. Velike promjene koje je prouzrokovala globalizacija i tehnološki napredak u informatičkom i digitalnom svijetu zahtijevaju kontinuirano unapređivanje oblasti zaštite podataka, a važnost privatnosti ne smije se podcjenjivati. Sveobuhvatna reforma evropskog zakonodavstva o zaštiti podataka proteklih godina sigurno će pomoći da se pronađu pravi odgovori i efikasna rješenja na većinu izazova s kojima se suočavaju evropske zemlje. Uvjereni smo da će, zahvaljujući ovim promjenama, i Bosna i Hercegovina imati priliku da kroz veću saradnju sa evropskim zemljama pronađe rješenja za izazove s kojima se susreće u ovom polju.  
Povodom obilježavanja evropskog Dana zaštite podataka, Agencija za zaštitu ličnih podataka u BiH planirala je određene aktivnosti.

Pozivamo novinare, snimatelje i fotoreportere da prisustvuju Press konferenciji koja će se održati u četvrtak 28. januara 2016. u 11:00 u zgradi Parlamentarne skupštine Bosne i Hercegovine (Press sala 3/II). Na Press konferenciji mediji će imati mogućnost upoznati se sa najznačajnijim aspektima rada Agencije u protekloj godini, kao i sa planovima za naredni period. Vašom prisutnošću doprinijet ćete informisanju javnosti i podizanju svijesti o važnosti zaštite ličnih podataka i privatnosti u Bosni i Hercegovini.
Agencija, također, poziva sve zainteresovane građane koji imaju pitanja vezana za zaštitu ličnih podataka i privatnosti da iskoriste Dan otvorenih vrata, koji će se održati 28. januara u prostorijama Agencije od 13:00 do 16:00 u ulici Vilsonovo šetalište 10, I kat, soba br. 122. Agencija i na ovaj način želi dati priliku građanima da prošire svijest o zaštiti ličnih podataka i da razumiju koja su njihova prava i odgovornosti. 
Predviđena je i aktivnost koja se odnosi na edukaciju studenata o zaštiti ličnih podataka u BiH na javnim pravnim fakultetima u Mostaru i Banja Luci u povodu ovog dana. Službenica Agencije održaće predavanje studentima Pravnog fakulteta Sveučilišta u Mostaru 28. januara u 11:00. Predavanja službenika Agencije na Pravnom fakultetu Univerziteta u Banja Luci i Pravnom fakultetu Univerziteta Džemal Bijedić održaće se u kasnije dogovorenim terminima. 

Imajući u vidu nadležnosti Zajedničke komisije za ljudska prava Parlamentarne skupštine BiH, u vezi ostvarivanja ljudskih prava i osnovnih sloboda zagarantovanih Ustavom i zakonodavstvom Bosne i Hercegovine, te s druge strane nadležnosti Agencije, Zajednička komisija za ljudska prava pozvana je u posjetu Agenciji povodom obilježavanja Dana zaštite podatka 28. januara u 14:00, gdje će biti upoznata sa aktivnostima, planovima i kapacitetima Agencije. 
Evropske zemlje 28. januara obilježavaju Dan zaštite podataka, koji je izvan Evrope poznat i kao Dan privatnosti. Ovaj datum predstavlja i godišnjicu Konvencije (ETS 108) za zaštitu pojedinaca s obzirom na automatsku obradu ličnih podataka Vijeća Evrope. Konvencija je otvorena za potpisivanje svim zemljama od 28. januara 1981, a do danas je stupila na snagu u 47 zemalja članica Vijeća Evrope. Osim članica Vijeća Evrope Konvenciji su takođe pristupili Urugvaj, Mauricius, Senegal, Maroko i Tunis. 

